
Nafarroako Gobernuak eta Telefonicak Justizia Administrazioan IKTak erabiltzea sustatuko dute
Caballero kontseilaria “Las TIC en la Justicia del futuro” txostenaren aurkezpenera bertaratu da; izan ere, txosten horren atal bat Nafarroari buruzkoa da
2010eko apirilak 26, astelehena.  Herritarren %85aren iritziz, Justizia Administrazioa eraginkorragoa izan dadin oso garrantzitsua da informazio eta komunikazio teknologiak (IKT) erabiltzea. Hori, Fundacion Telefonica / Ariel bilduman argitaratu duten "Las TIC en la Justicia del futuro" txostenaren arabera. Txostena gaur aurkeztu dute Nafarroan eta ekitaldira bertaratu dira, besteak beste, Nafarroako Gobernuko lehen lehendakariorde eta Lehendakaritza, Justizia eta Barne kontseilaria, Javier Caballero; Telefonicak Nafarroan daukan zuzendaria, Roberto Mercero; eta Telefonicako Harreman Korporatiboen arloko zuzendaria, Eusebio Bautista. 

Txostenean honako gai hauek aztertu dituzte: Espainiako Justizia Administrazioa zer egoeratan dagoen eta zer erronka dauzkan, Justizia Administrazioan IKTek zer erabilera dituzten eta, azkenik, IKTak autonomia erkidegoetan nola erabiltzen diren, besteak beste Nafarroan.
Aurkezpenean, Javier Caballerok eta Telefonicako ordezkariak nabarmendu dute Nafarroako Justizia Administrazioan IKTak sustatzea helburua estrategikoa dela. Alde horretatik, azkeneko urtean aurrera eramandako ekimenak aipatu dituzte, esaterako: Nafarroako epaitegietan banda zabaleko konexioa hobetzea, ahalmen handiko ADSL lineak instalatuta. Roberto Mercerok esan duenaren arabera, orain, epaitegietan banda zabala dagoela, Justizia arloa pixkanaka digitalizatzen joango da, "banda zabala baita oinarria, gero konponbide eta aplikazio gehiago sortzeko”.
Horren harian, Javier Caballerok aipatu du Nafarroako Gobernuak gestiorako tresna informatikoak ezartzeko apustua egin duela, Justizia Administrazioa elektronikoa izan dadin. Halaber, gogoratu du prozesuak gestionatzeko aplikatzen den tresna dela eta (prozesuan parte hartzen duten profesionalek web bidez erabiltzen dute) Nafarroako Gobernuak AUTELSI (Telekomunikazioen eta Informazioaren Gizartearen Erabiltzaile Elkartea) saria jaso zuela orain dela gutxi, sektore publikoko proiektu edo ekimen teknologikoaren alorrean. Alde horretatik, adierazi du aipatu tresna erabiltzeko “autopistak" (banda zabala) behar direla, informazioa ibiltzeko.
Orobat, biek esan dute Nafarroako bake epaitegietan instalatutako laguntza teknikoko sistema oso garrantzitsua dela, ahalmena hobetzen duela eta erregistro zibilarekin zerikusia duten izapideak arintzen dituelako. Telefonicako ordezkariek azpimarratu dute, baita ere, Nafarroan banda zabala ADSL bidez ezartzea faktore erabakigarria dela orain IKTen erabilera administrazioaren arlo guztietan eta foru erkidegoko herrietan sustatzeko.      

Bulego judizial berria 
Gaur Iruñean aurkeztu duten txostena Wolters Kluwer Fundazioko Justizia Behatokiarekin elkarlanean egin dute. Txostenean azaldu dute Justizia Administrazioa sare ereduarekin antolatzeko zer aldaketa egin behar diren teknika, antolaketa eta administrazio aldetik. Sarean antolatzea ezinbestekoa da, izan ere, auzi kopuruak gora egin duelako asko: 2003an zazpi milioi izan ziren eta 2008an bederatzi.
Informazio aldetik sektore intentsiboa denez, ezin hobea da IKTak ezartzeak dauzkan abantailak egiaztatzeko. Txostena egin dute, besteak beste, herritarren eskariak kontuan hartuta. Izan ere, Justizia Jardueraren Behatokiko Lehen Barometroaren arabera (Wolters Kluwer Fundazioak egin zuen 2009an), galdeketa erantzun zuten biztanleen %85ak iritzi zion ezinbestekoa dela bitarteko teknikoak hobetzea, zerbitzua eraginkorragoa izan dadin. 
Txostenak dio IKTak baliatuz eta informazioa eskuratzeko bide berriak jarriz gero, Justizia eskuragarriagoa, hurbilagoa eta gardenagoa izango dela. Halaber, herritarrekiko harremana hobea izango da, legez aintzatetsitako eskubideak arin eta modu eraginkorrean bermatuko dituztelako. Txostenaren arabera, “paperik gabeko bulegoa” kontzeptua aplikatuta bakarrik, bulegoetako espazioaren laurdena berreskura daiteke.
Profesionalen iritziari dagokion, abokatuen %88ak uste du Justizia Administrazioaren gaur egungo eredua krisi larrian dagoela, eta %83ak azken urteetan ez dela hobetu edo okerrera egin duela. Hori, Metroscopiak Espainiako Abokatuen Kontseilu Nagusiarentzat 2009an egindako galdeketa baten arabera. Letratuen aburuz (%70), arazoa sistemaren antolaketa da; ia guztiek (%99) uste dute, gainera, estatu itun bat adostea ezinbestekoa dela, Justizia Administrazioaren funtzionamendua sakon eta berehala birmoldatzeko. 

IKTak ezartzearen helburua da Justizia sare baten moduan antolatzea: sistema integral eta elkarkomunikatu bat jartzea, parte hartzen duten agenteen interkonexio telematikoa bermatzeko. Txostenean aipatu ereduak ezaugarri hauek behar ditu izan: 

-Eredu teknikoa: Justizia sarean. Justiziak, gerora begira, paperik gabekoa izan behar du, sarean antolatua, eskuragarria eta elkarreragingarria. Horretarako, dagoen informazioa digitalizatu behar da, guztiek espediente judizial digitala erabili behar dute, prozesuen gestioa automatizatu behar da, sistemak integratu behar dira eta bideokonferentzia sustatu behar da. 

-Antolaketa eredua: plan estrategiko eta espazio teknologiko bateratuak. Teknologia berriak aplikatzeko plan estrategiko bat adostu behar da, jarduerak koordinatzeko, esparru zuzentzaile berean.  

-Kultur eredua: aldaketa gestionatzea. Eredu berri bat ezarri behar da, esku hartzen duten agente guztien lan kultura aldatzeko proposamenekin. 

Bulego judizial berria garatzearekin bat, Justizia arloko profesionalak produktiboagoak eta eraginkorragoak izango dira, izapideak egiteko denbora gutxiago beharko delako eta espedienteak ez direlako pilatuko; izan ere, gestioa operatiboagoa izango da eta akats gutxiago egingo dira. IKTak modu eraginkorrean erabiliz gero, lan zama modu zentzuzkoagoan banatzen da. 

Bulego judizial berrien diseinuaren oinarria sareko espediente judizial elektronikoa da. Espediente mota hori ezartzeko ezinbesteko tresna teknologikoak dira digitalizazioa (batez ere erregistro zibilena), banda zabaleko sareak eta sinadura elektronikoaren garapena. Espediente judizial elektronikoekin denbora eta espazioa aurrezten dira eta informazioa bilatzea merkeagoa da. 

IKTek funtsezko balioa duten erronkak, Justizia arloan
Justiziak aldaketa garaia bizi du eta IKTak bitarteko egokiak dira aldaketa horiek arrakastaz egiteko eta herritarrek eskatzen duten transformazioa bideratzeko, arlo hauetan:
-Lanaren eta organo judizialen antolaketa. IKTek prozesuak hobetzen dituzte, jurisdikzio eta antolaketa arloko lanak bereizten dituztelako, eta, gainera, lan zamak gestionatzen eta langileen zereginak errazago mugatzen laguntzen dute. Era horretan, mapa judizial berrian espezializazioa eta deslokalizazioa errazten dira.
-Prozesuak arintzea eta profesionalen produktibitatea eta eraginkortasuna hobetzea. IKTak aplikatuz prozesuak arinago gestionatu daitezke eta honako hauek hobetu: agenteen arteko koordinazioa eta komunikazioa, lana ebaluatzeko eredua, segurtasun mekanismoak eta etengabeko prestakuntza espezifikoa. 

-Bitarteko gabezia gainditzen laguntzea. Teknologia berriak erabiliz paperik gabeko justizia bideratu daiteke, espazio faltaren arazoa konpontzeko eta informazio biltzea, berreskuratzea eta eskuratzea errazteko. 

Oharra: Nafarroako Gobernuaren atariko “Aktualitatea” atalean albiste honi buruzko argazki bat dago.

